ВЯЛІКАЯ ХАДА Ў КРАІНУ МАКСІМА-КНІЖНІКА, 

АБО ЗАНАТОЎКІ Ў МАРАЛЬНЫ КОДЭКС СТАРШАКЛАСНІКА
(літаратурная вечарына да 130-годдзя з дня нараджэння Максіма Багдановіча)

Мэта: ушанаванне памяці і выхаванне павагі да творчай спадчыны Максіма Багдановіча, фарміраванне маральных каштоўнасцей вучняў сродкамі мастацкай літаратуры.
Абсталяваннне: на сцэне збоку – журнальны столік, на ім – партрэт Максіма Багдановіча, побач – факсімільнае выданне зборніка “Вянок”. З другога боку – cтэнд з аркушам паперы, на якім зверху напісаны загаловак “Маральны кодэкс старшакласніка” 
Пад ціхую музыку на сцэну выходзяць вядучыя( юнак і дзяўчына).
Першы вядучы. Няспынна і хутка круціцца кола часу. Нястомна змяняюцца дні, месяцы і гады. Знікла ў сховах гісторыі ХХ стагоддзе. Стагоддзе жудасных войнаў, катаклізмаў, вялікіх адкрыццяў і вялікіх імёнаў. 
Другі вядучы. Набірае хуткасць новы век. Якім будзе заўтрашні дзень? Ці здолеем мы, сямнаццацігадовыя юнакі і дзяўчаты, суладна з жыццёвымі выпрабаваннямі сустрэць яго? І годна сустрэць, у арэоле самапавагі…
Першы вядучы. Гарант жаданаму – маральны кодэкс. Занатоўкі ў яго зрабіў і ён, беларускі Ікар, чалавек незвычайнага таленту і мудрасці. І сёння мы выходзім у вялікі свет праз Максіма Багдановіча, нацыянальнага генія, незвычайнага Чалавека.
 Другі вядучы. Яму было наканавана кароткае зямное жыццё і вечнасць у мастацкім слове. Сярод геніяў свету Максім Багдановіч самы малады, па сутнасці  юны. Такія творцы, відаць, як дар неба для грэшнай зямлі, каб не звяліся на ёй святыя пачуцці. У самім прозвішчы паэта  прачытваецца: Богам дадзены.
Ідуць да століка і кладуць ля партрэта невялікі “букецік” з каласоў жыта і васількоў.
Першы чытальнік. Ідзе да стэнда і прымацоўвае аркуш паперы

Артыкул 1 
Спяшайся жыць!
На гэтай цудоўнай зямлі не мог не нарадзіцца паэт, лірызм якога зачароўвае адразу, як толькі прачытаеш хоць адзін верш.
Імя гэтага паэта – Максім Багдановіч. Хто ён для нас? Ці то слуцкі пояс, што ўвабраў у сабе ўсе суквецці роднай Беларушчыны? Ці то зорка Венера, прыгажэйшай і больш таямнічай за якую не знойдзеш у неабсяжным Сусвеце? Ці то васілёк сярод бязмежнага мора збажыны?
У далёкую даўніну старцы павучалі моладзь: ”Трыццаць год чалавек павінен вучыцца, трыццаць – вандраваць і трыццаць – пісаць, апавядаючы людзям пра ўсё, што ён убачыў, аб чым даведаўся, што зразумеў”. Дзевяноста гадоў!

Багдановічу было адпушчана ў тры разы менш. Яго лёс – пацвярджэнне другога мудрага выслоўя: жыццё цэніцца не за даўжыню. Усе шкадуюць, што Багдановіч мала жыў. Роўна – з песню.А мне здаецца, каб яна, гэта песня, была даўжэйшай, яна не была б такой шчымлівай. Доўгіх песень не бывае. Жыццё яго было, як бліскавіца, кароткім. Але і тое, што паэт даў, гэта нямала! Гэта – шмат, таму што – гэта цэлы свет, ён жыве, рухаецца, пераліваецца ўсімі колерамі вясёлкі. Гэта – задушэўная песня, велічная і вечная: пра Радзіму, каханне, жыццё.

Плакала лета, зямлю пакідаючы;

Ціха ліліся слязінкі на поле.

Але прыгожаю восенню яснаю

Там, дзе ўпалі яны, вырасталі

Кветкі асеннія…
           Другі чытальнік. Ідзе да стэнда і прымацоўвае аркуш паперы
Артыкул 2        Імкніся да ведаў

Нястомная прага пазнання дазволіла Максіму пісаць вершы ў 10-гадовым ўзросце! Імкненне да ведаў, жаданне пазнаць як мага шырэй дасягненні сусветнага мастацтва – не толькі літаратуры, але і жывапісу, музыкі – вось што вызначала маладога Багдановіча.

“Скончыўшы вясеннія экзамены, адразу хачу прыступіць да свайго даўняга жадання, а ўласна, хачу вывучыць польскую мову,” – пісаў М.Багдановіч да супрацоўніка “Нашай нівы”. Для гэтага ён просіць прыслаць польска-рускі слоўнік, граматыку і кнігу Л.Васілеўскага “Літва і Беларусь”.

           Зноў і зноў перачытваю біяграфію паэта. І ўсё больш пераконваюся, што першая прыступка да бессмяротнасці генія – прага пазнання. 
          Трэці  чытальнік.    Ідзе да стэнда і прымацоўвае аркуш паперы
Артыкул 3  
Шануй мову сваю родную
У Сяргея Законнікава ёсць дзівосныя радкі:

Калі вочы мае праясніла заранка

І жыцця расхінуўся абрус, 

Над калыскай



Спявалі тады калыханку – 

Маці,


каліна

ды Беларусь.

 Народжаны над Свіслаччу, калыханы гарадзенскімі хвалямі Нёмана, паэт і маленства, і ўсе юначыя гады правёў далёка ад іх – на Волзе. Мове сваіх бацькоў, дзядоў і прадзедаў ён навучыўся з кніг і толькі з кніг, адчуўшы ў душы да яе невыказаную любасць і пашану.

На самым пачатку сваёй творчай дарогі паэт уяўляе Беларусь толькі па казках і легендах, паданнях і павер’ях народа, што змясціліся ў бацькавай бібліятэцы. Яны так моцна ўразілі яго непаўторна-самабытнымі вобразамі!

І ўжо пазней М.Багдановіч, як вялікі аптыміст беларускага Адраджэння, не мог так проста закончыць свой ліст да простых людзей. На ўвесь голас рашуча заклікаў іх не пакідаць сваёй гаворкі, песняў, звычаяў, “шанаваць,бараніць, дзецям сваім тое запаведаць”:“…Чытайма, браткі, кніжкі і газеты, пісаныя на нашай беларускай гаворцы. Тады прыйдзе канец нашай цемнаце, праясняцца нашы вочы, і кожны крок, што мы ступім па зямлі, будзе крокам да блізкага шчасця, да светлага жыцця”.

Шаноўны Максіме! Ведай, сённям беларуская мова дзяржаўная. І я не проста радуюся гэтаму, бо матуліна калыханка не рассеялася ў бусліным  клёкаце, не змылася талымі водамі           
Чацвёрты чытальнік. Ідзе да стэнда і прымацоўвае аркуш паперы 

Артыкул 4
Ведай гісторыю Бацькаўшчыны

Ведаць гісторыю народа – адзін з запаветаў М.Багдановіча. У сваіх творах на гістарычную тэму паэт напамінаў “аб прадзедах сваіх, аб горы, радасцях і аб прыгодах іх”.

….Апавядае тут. Так рупная пчала

Умее ў соты мёд сабраць і з горкіх кветак.

І бачанаму ім – ён годны веры сведак.

Што думалі, аб спрачаліся тады,

За што змагаліся, як баранілі веру,-

Узнаюць гэта ўсё патомкі праз паперу!


Пяты  чытальнік.  Ідзе да стэнда і прымацоўвае аркуш паперы 

Артыкул 5
З прыродай злівайся душою.

Праз лірыку Багдановіча я адкрыла для сябе эстэтэку змяркання, вечара, начнога і зімовага іпастасяў быцця. Ноччу змякчаецца “апазіцыя”неба і зямлі, яны набліжаюцца і сіметрычна адлюстроўваюць сваю процілегласць:

Шпарка коні імчацца у полі,

Сумна бомы гудзяць пад дугой,

Запяваюць аб долі і волі,

Навяваюць у сэрцы спакой.

Ўюцца змейкай срабрыстай дарожкі,

Брызгі золата ў небе блішчаць,

І маркотныя месяца рожкі

Праз марозную мглу зіхацяць.

Поле нікне у срэбным тумане,

Снег блішчыць, як халодная сталь,

І лятуць мае лёгкія сані,

Унашуся я ў сінюю даль.    
Зліўшыся з прыродай душою, паэт дапамагае і нам адчуць тую цеплыню, убачыць, як “дрыжаць ад ветру зоркі”, пачуць, “як расце трава”. Каб зразумець таямніцы акаляючых пейзажаў, не трэба нічога незвычайнага. Трэба толькі быць у гэты час разам з Багдановічам. 
На сцэну выходзяць 3 юнакі
Шосты чытальнік. Прымацоўвае чарговы аркуш
Артыкул 6 
Вер у кахання вечныя агні

Лірыка Максіма Багдановіча ў значнай меры біяграфічная. І вершы яго нельга чытаць без хвалявання. У кожным з іх бачыцца асоба самога паэта.

Цэлую нізку сваіх твораў ён прысвяціў самаму высокаму пачуццю – каханню. У асобе дзяўчыны Максім бачыў жаночае і мацярынскае. У паэме “Вераніка” ён стварыў вобраз дзяўчыны, якая

Зіяючы перада мной

У новай пекнасці жывой,

У той, што з постаццю дзяўчыны

Злівала мацяры чэрты.

Сёмы чытальнік Адносіны паэта да жанчыны былі патаемна страсныя і рэдкасна чыстыя. Аня Какуева – “цемнавокая панна” – увайшла ў душу Максіма як захапленне, як самае моцнае пачуццё. Для яго гэта была асоба, пра якую павінен ведаць увесь свет. Менавіта ёй ён прысвяціў свае паэмы “Вераніка” і “У вёсцы”, вершы “Учора шчасце толькі глянула нясмела”, “Муар”. 

Толькі чаму гэта ў ночы глыбокія,

Даўшы спачынак стомленым вачам

Я шапчу цераз сны адзінокія:

“Аня...мая...нікаму не аддам”.

 Багдановіч добра разумеў, што ён “бальны, бясскрыдлаты паэт”, а Аня бадзёрая, жыццядзейная дзяўчына. Хвароба засланяла сабой ўсё. І ён не павінен быў асуджаць Аню – ні за што....

Зараз Максім глядзеў у зорнае вечаровае неба.

Мабыць, сярод гэтай безлічы мігатлівых зорак недзе там, уверсе, свеціцца і яго зорка – зорка кахання, зорка Венера... Некалі яна была сведкай і іх з Аняю сустрэч, іх кахання... І як бы ні склаўся яго лёс далей, яна будзе свяціць яму заўсёды – як найдаражэйшы ўспамін, як памяць мінулага, як памяць аб каханні..

Яму трэба толькі верыць, толькі спадзявацца..

Гучыць песня “Зорка Венера”.

Восьмы  чытальнік. Пакрочым разам па гэтай непрыкметнай сцяжынцы! Пакрочым услед за Максімам-Кніжнікам, паляцім за яго “шпаркім, сінякрылым матыльком”, каб пакружыцца у віхуры веснавых вятроў- пачуццяў, узняцца да дрыжачых зорак, і што самае прывабнае, палюбавацца на славутую зорку Венеру, “хоць на міг” адчуць той дзіўны, “пякельны” агонь, што не даваў паэту спакою “ні цемнай ноччу, ні днём”! 
Гучыць песня на верш “Слуцкія ткачыхі”

Дзявяты  чытальнік. Ідзе да стэнда і прымацоўвае аркуш паперы 

Артыкул 7 Любі Радзіму сваю, іншай табе не дадзена

Ткуць і ткуць яны ў Радзівілаўскіх “персіярнях”, аж пакуль стомленая рука міжволі не пачынае выводзіць “заміж пярсідскага ўзора цвяток радзімы васілька”. 
А мне хочацца параўнаць з ткачыхамі самога паэта, які, як і гераіні ягонага верша, таксама настойліва і цярпліва ткаў і ткаў “цвяток радзімы васілька”. Гэта родны васілёчак мроіўся яму праз далечы, клікаў да роднай зямелькі, такой блізкай і такой у той час далёкай. Вось дзе сапраўдная сіла любові да бацькоўскай зямлі, сваіх каранёў! Не гучнае і прыгожае пустаслоўе, а ціхая і адданая любоў сына. Сына, які раней страціў маці, страціў Радзіму, нават сваю мову. Але ж ён вярнуўся да нас. Вярнуўся, каб узняць дух у паніклых, акрыліць знявераных, пасеяць зерне дабра і справядлівасці. “Лепш паўгода пражыць на радзіме, чым усё жыццё пакутаваць на чужыне”, - так гаварыў хворы паэт свайму бацьку, калі той адпраўляў яго на лячэнне ў Крым.
Дзясяты  чытальнік.  Ідзе да стэнда і прымацоўвае аркуш паперы 

Артыкул 8
Ведай: сціпласць упрыгожвае чалавека.
У народзе гавораць: “ Не хвалі сябе сам, хай людзі пахваляць”. Ну, хто асмеліцца аспрэчваць гэту ісціну? Ды і каму ж непрыемна, калі цябе своечасова заўважылі і ацанілі.

Г.Далідовіч у фрагментах рамана “Пабуджаная” расказвае:

-Хто ведае, які быў бы з вас рэвалюцыянер, а вось у беларускай паэзіі вы на сваім месцы…

Багдановіч перастаў усміхацца: не любіў, калі яго хвалілі.
Адзінаццаты чытальнік. Ідзе да стэнда і прымацоўвае аркуш паперы

Артыкул 9  Судзі сябе строга, імкніся да
арыгінальнасці.

М.Багдановіч судзіў сябе строга. Дайшлі весткі, што для ацэнкі паэзіі ён прапанаваў штосьці накшталт матэматычнага аналізу. Лічыў вартым раздзяліць верш на вобразы, звароты, метафары, выразы, словы. Падлічыў, колькі з іх ужываецца і колькі створана ўпершыню. Толькі тады меркаваў, чаго варты верш. 

На сцэну выходзяць усе ўдзельнікі, гавораць па чарзе:
· Добры дзень, шаноўны Максім-Кніжнік. Гэта мы, вучні 11 класа Любчанскай 
сярэдняй школы.

· Прымі, калі ласка, сардэчныя віншаванні з нагоды 130-ага Дня нараджэння і шчырую

 падзяку за васільковыя бутоны чалавечнасці, якія пасяліліся ў душах нашых.

· Царства табе ў нябёсах і на грэшнай шматпакутнай зямельцы нашай.
· Памяць светлая і ўдзячная ад беларусачак.

Становяцца па абодва бакі ад стэнда са складзеным маральным кодэксам, звяртаюцца да прысутных 
         Давайце ж мы прымем яго светлы дар

         І станем на сцежку паэтавых мар!

         Каб родную мову, зямлю не забыць,

         Максім, не давай нам “чужынцамі быць”!

